
Mesazhet kryesore për 
profesionistët e 
parandalimit dhe kontrollit 
të infeksioneve spitalore dhe 
epidemiologët e spitalit 

Detyrat 
1. Detyra juaj është të siguroheni që janë duke u zbatuar elementet themelore të 

programit të parandalimit dhe kontrollit të infeksioneve spitalore [82,84,85] 

[konsensusi i ekspertëve]. 

Ato përfshijnë: 

a) edukimin dhe trajnimin  

b) politikat dhe procedurat, 

c) teknikat aseptike dhe ndërhyrjet klinike, 

d) higjienën e duarve, 

e) dekontaminimin e instrumenteve dhe pajisjeve, 

f) dekontaminimin e mjedisit, 

g) sigurinë e ujit, 

h) vaksinimin e punonjësve shëndetësor së bashku me masat e mbrojtjes së 

shëndetit në punë, 

i) ndërlidhjen me organizatat e shëndetit publik, 

j) përfshirjen e parandalimit dhe kontrollit të infeksioneve në të gjitha politikat, dhe 

k) kuptimi i roleve në parandalimin e infeksioneve nga gjithë stafi, nga niveli i bordit 

drejtues deri në repart. 

 

2. Detyrat e tjera përfshijnë [31,42,56,82,85-87]: 

a) Koordinimin e programeve të mbikëqyrjes, parandalimit dhe kontrollit të 

infeksioneve të lidhura me kujdesin shëndetësor; 

b) Sigurimin që udhëzimet për parandalimin dhe kontrollin e infeksioneve, protokollet 

dhe listat e kontrollit janë në dispozicion për parandalimin e infeksioneve të lidhura 

me kujdesin shëndetësor dhe transmetimin e mikroorganizmave; 

c) Shkëmbimin e informacionit mbi profilin e mikrobiologjisë lokale dhe rezistencës 

ndaj antibiotikëve; 

d) Monitorimin e shkallës së respektimit të udhëzimeve për parandalimin dhe 

kontrollin e infeksioneve; 

e) Auditimin dhe raportimin e të dhënave të mbikëqyrjes së infeksioneve lidhur me 

kujdesin shëndetësor; 

f) Sigurimin që programet e administrimit të përgjegjshëm të antibiotikëve të 

integrohen së bashku me politikat dhe programet për parandalimin dhe kontrollin e 

infeksioneve; 

g) Edukimin e të gjithë profesionistëve përkatës të shëndetësor mbi parandalimin e 

infeksioneve dhe ndërhyrjet e kontrollit për të zvogëluar transmetimin e baktereve. 

Shembull 

3. Greqi – Një program gjithëpërfshirës i kontrollit të infeksionit për të kontrolluar 

përhapjen e baktereve rezistente ndaj karbapenemeve në një repart hematologjik të 

një spitali terciar ka rezultuar në më pak infeksione të shkaktuara nga këto baktere 

[88]. 

4. Itali – Një program katërvjeçar i kontrollit të infeksioneve në një spital terciar ka ulur 

incidencën e infeksioneve dhe kolonizimit të shkaktuar nga bakteret rezistente ndaj 

karbapenemeve. Programi përfshinte  administrimin e përgjegjshëm të antibiotikëve 

që shënjestruan përdorimin e karbapenemeve [62]. 

5. Vegëza e ECDC përmban burime online për parandalimin dhe kontrollin e 

infeksioneve të lidhura me kujdesin shëndetësor. 

 

Çka mund të bëni? 
6. Përgatitni dhe shpërndani udhëzime për masat e parandalimit dhe kontrollit të 

infeksioneve me qëllim të uljes së infeksioneve të lidhura me kujdesin shëndetësor 

dhe transmetimin e mikroorganizmave. Në këtë grup mund të përfshini udhërrëfyes, 

protokolle dhe lista të kontrolleve [konsensusi i ekspertëve]. 

7. Në bashkëpunim me drejtuesit e spitalit organizoni dhe promovoni ngjarje 

edukative, kurse trajnimi dhe takime të ndryshme për të fuqizuar aktivitetet e 

parandalimit dhe kontrollit të infeksioneve tek të gjithë profesionistët shëndetësor 

(p.sh. higjiena e duarve, masat parandaluese të kontaktit, kulturat e skriningut aktiv 

dhe pastrimi i mjedisit) [89]. 

8. Nëse shihni anëtarë të stafit në spital ose në mjediset e kujdesit shëndetësor që 

shkelin udhëzimet ose protokollet, pyetini pse po e bëjnë këtë dhe sigurojuni mjete për 

të kuptuar se çfarë po bëjnë gabim [69] [konsensusi i ekspertëve]. 

9. Koordinoni mbikëqyrjen infeksioneve të lidhura me kujdesin shëndetësor duke 

përdorur [82,85] [konsensusi i ekspertëve]: 

 • Mbikqyrjen e tipit të prevalencës (PPS - Point Prevalence Survey), të cilat japin një 

pamje momentale të numrit të pacientëve me infeksione të lidhura me kujdesin 

shëndetësor në spital, në një moment të caktuar, dhe  

• Mbikëqyrjen afatgjatë të incidencës së infeksioneve të lidhura me kujdesin 

shëndetësor (p.sh. në njësitë e kujdesit intensiv, ose për lloje specifike të 

infeksioneve). 

10. Përdorni të dhëna lokale për infeksionet e lidhura me kujdesin shëndetësor, 

vendosni objektiva lokalë dhe identifikoni cilat zona kanë nevojë për mbështetje shtesë 

për parandalimin dhe kontrollin e infeksioneve [82,85] [konsensusi i ekspertëve]. 

11. Monitoroni efektivitetin e masave parandaluese të synuara në zvogëlimin e 

transmetimit të baktereve rezistente ndaj antibiotikëve [82,85] [konsensusi i 

ekspertëve]. 

12. Trajnoni rregullisht profesionistët  shëndetësor se si të zbatojnë strategji efektive 

për parandalimin dhe kontrollin e infeksioneve [82,85] [konsensusi i ekspertëve]. 


